
«Հայաստանի Հանրապետության հարկային օրենսգրքում փոփոխություններ և լրացումներ կատարելու մասին», «Պետական տուրքի մասին» օրենքում լրացումներ կատարելու մասին», «Բանկային գաղտնիքի մասին» օրենքում լրացումներ կատարելու մասին», «Եկամտային հարկի, շահութահարկի և սոցիալական վճարի անձնավորված հաշվառման մասին» օրենքում լրացումներ կատարելու մասին» և «Հայաստանի Հանրապետության վարչական դատավարության օրենսգրքում լրացումներ կատարելու մասին» օրենքների նախագծերն հավանություն տալու և անհետաձգելի համարելու մասին» ՀՀ կառավարության որոշման նախագծի

	1. Վարչապետի աշխատակազմի իրավաբանական վարչություն
	21.11.2022թ.

	
	

	1․ «Հայաստանի Հանրապետության հարկային օրենսգրքում փոփոխություններ և լրացումներ կատարելու մասին» ՀՀ օրենքի նախագծի 2-րդ հոդվածով լրացվող ՀՀ հարկային օրենսգրքի 15-րդ հոդվածի 9-րդ մասի համաձայն՝ անհատ ձեռնարկատերերը պարտավոր են վարել ակտիվների և պարտավորությունների հաշվառում Օրենսգրքով, հաշվապահական հաշվառումը և ֆինանսական հաշվետվությունների պատրաստումը կարգավորող օրենքներով և այլ իրավական ակտերով սահմանված սկզբունքների և կանոնների հիման վրա։ Գտնում ենք, որ օրենսգրքի նշված դրույթը նման ձևակերպմամբ հակասում է իրավական որոշակիության սկզբունքին, քանզի որոշակիացված չէ, թե այլ ինչ իրավական ակտերով սահմանված սկզբունքների և կանոնների մասին է խոսքը:
	Չի ընդունվել
Նախագծի 2-րդ հոդվածով նախատեսվում է, որ անհատ ձեռնարկատերերը պարտավոր են վարել ակտիվների և պարտավորությունների հաշվառում համապատասխան իրավական ակտերով սահմանված սկզբունքների և կանոնների հիման վրա։ Ընդ որում, իրավական ակտերից թվարկված են ՀՀ հարկային օրենսգիրքը, հաշվապահական հաշվառումը և ֆինանսական հաշվետվությունների պատրաստումը կարգավորող օրենքները, ինչպես հաշվապահական հաշվառումը և ֆինանսական հաշվետվությունների պատրաստումը կարգավորող այլ իրավական ակտերը։ Միաժամանակ, «Հաշվապահական հաշվառման մասին» օրենքով սահմանված են հաշվապահական հաշվառումը կարգավորող իրավական ակտերը։
ՀՀ հարկային օրենսգրքի 5-րդ հոդվածի 4-րդ մասի համաձայն, Հաշվապահական հաշվառման ոլորտը կարգավորող իրավական ակտերում կիրառվող հասկացությունները Օրենսգրքում կիրառվում են այդ իրավական ակտերում կիրառվող իմաստով ու նշանակությամբ, եթե Օրենսգրքով այլ բան սահմանված չէ:
ՀՀ հարկային օրենսգրքի 15-րդ հոդվածի 7-րդ մասի համաձայն, Օրենսգրքի՝ առանձին հարկատեսակներին վերաբերող բաժիններով սահմանված դեպքերում հարկի կամ հարկման բազայի հաշվարկման համար հիմք հանդիսացող հաշվառումն իրականացվում է հաշվապահական հաշվառումը և ֆինանսական հաշվետվությունները կարգավորող օրենքներով և այլ իրավական ակտերով սահմանված դրույթների հիման վրա, եթե Օրենսգրքով չեն նախատեսվում դրանց կիրառության առանձնահատկություններ:
Օրենսգրքի 106-րդ հոդվածի 1-ին մասի համաձայն, Շահութահարկով հարկման բազան որոշելիս հաշվառումն իրականացվում է հաշվապահական հաշվառումը և ֆինանսական հաշվետվությունների պատրաստումը կարգավորող օրենքներով և այլ իրավական ակտերով սահմանված սկզբունքների և կանոնների հիման վրա, եթե Օրենսգրքի սույն բաժնով և Օրենսգրքի ընդհանուր մասով դրանց կիրառության առանձնահատկություններ սահմանված չեն։
Հաշվի առնելով վերոնշյալը՝ «այլ իրավական ակտեր» ձևակերպման մասով իրավական որոշակիության սկզբունքի հակասություն առկա չէ։ Դրանք այն բոլոր իրավական ակտերն են, որոնք կիրառվում են հաշվապահական հաշվառումը վարելու և ֆինանսական հաշվետվությունները պատրաստելու համար։

	2. ««Եկամտային հարկի, շահութահարկի և սոցիալական վճարի անձնավորված հաշվառման մասին» օրենքում լրացումներ կատարելու մասին» ՀՀ օրենքի նախագծի 1-ին հոդվածի 1-ին մասի 2-րդ կետի համաձայն՝ ՀՀ տարածքում գործող բանկերից բանկային հաշվեհամարի վերաբերյալ տեղեկատվության ստացման կարգը սահմանվում է ՀՀ կենտրոնական բանկի և հարկային մարմնի համատեղ հրամանով։ Եթե նշված համատեղ հրամանը նորմատիվ բնույթի կարգավորումներ է պարունակելու, ապա հարկ է նկատի ունենալ, որ հարկային մարմնի կողմից նման հրամանի ընդունումը չի բխի սահմանադրական կարգավորումներից, որոնց ուսումնասիրությունից պարզ է դառնում, որ հարկային մարմինը նորմատիվ իրավական ակտ ընդունելու իրավասություն չունի:
	Չի ընդունվել
       Ինչ վերաբերում է Նախագծով նախատեսվող համատեղ իրավական ակտի բնույթին, ապա, քանի որ Նախագծով «Եկամտային հարկի, շահութահարկի և սոցիալական վճարի անձնավորված հաշվառման մասին» օրենքում լրացման արդյունքում նախատեսվել է «Կուտակային կենսաթոշակների մասին» Հայաստանի Հանրապետության օրենքով նախատեսված՝ մի քանի աղբյուրից ստացման ենթակա (ստացված) եկամտից հաշվարկված և փոխանցված (գանձված) սոցիալական վճարների առավելագույն չափը գերազանցող գումարները մասնակիցներին վերադարձնելու նպատակով Հայաստանի Հանրապետության տարածքում գործող բանկերից մասնակիցների բանկային հաշվեհամարի վերաբերյալ տեղեկատվության ստացման վերաբերյալ կանոնակարգում, ուստի վերոգրյալից հետևում է, որ հարկային մարմնի և ՀՀ կենտրոնական բանկի համատեղ իրավական ակտով կարգավորվելու են օրենքով նախատեսված նշված դրույթի ընթացակարգային կարգավորումները։ Հետևաբար, այդ հարաբերությունները կարող են կարգավորվել ներքին (լոկալ) իրավական ակտով, իսկ վերջինս պետք է ընդունվի նորմատիվ իրավական ակտի հիման վրա և դրան համապատասխան` հաշվի առնելով «Նորմատիվ իրավական ակտերի մասին» ՀՀ օրենքի 2-րդ հոդվածի 1-ին մասի 6-րդ կետը, որի համաձայն ներքին (լոկալ) իրավական ակտ է համարվում նորմատիվ իրավական ակտի հիման վրա և դրան համապատասխան ընդունված իրավական ակտը, որը սահմանում է վարքագծի կանոն այն անձանց խմբի համար, որոնք դա ընդունող մարմնի հետ աշխատանքային, քաղաքացիաիրավական կամ վարչական հարաբերությունների մեջ են կամ օգտվում են դա ընդունող մարմնի ծառայություններից կամ աշխատանքներից:

	3. «Հայաստանի Հանրապետության վարչական դատավարության օրենսգրքում լրացումներ կատարելու մասին» ՀՀ օրենքի նախագծի (այսուհետ՝ նախագիծ) 3-րդ հոդվածով լրացվող օրենսգրքի 28-րդ հոդվածի 1-ին մասի համաձայն՝ կողմը իրավունք չունի ներկայացնել այնպիսի ապացույցներ, որոնք չեն ներկայացվել վարչական վարույթի ընթացքում, բացառությամբ այն դեպքերի, երբ կողմը չի ներկայացնում բավարար հիմնավորումներ այն մասին, որ օբյեկտիվորեն զրկված է եղել նշված ապացույցները վարչական վարույթի ընթացքում ներկայացնելու հնարավորությունից։ Գտնում ենք, որ ինքնին վարչական վարույթի ընթացքում առկա խնդիրները չեն կարող բավարար հիմնավոր լինել Վարչական դատավարության օրենսգրքում համանման փոփոխություն իրականացնելու համար:  Այս առումով հարկ է նկատի ունենալ նաև, որ Վարչական դատավարության օրենսգրքի 5-րդ հոդվածի  համաձայն՝  գործի փաստական հանգամանքները դատարանը պարզում է ի պաշտոնե ("ex officio"), դատարանը կաշկանդված չէ վարչական դատավարության մասնակիցների ներկայացրած ապացույցներով, միջնորդություններով, առաջարկություններով, բացատրություններով և առարկություններով և իր նախաձեռնությամբ ձեռնարկում է համարժեք միջոցներ` կոնկրետ գործի լուծման համար անհրաժեշտ իրական փաստերի վերաբերյալ հնարավոր և հասանելի տեղեկություններ ձեռք բերելու համար։
	Չի ընդունվել
        ՀՀ հարկային օրենսգրքի գործող կանոնակարգումների շրջանակներում իրականացվող վարչական վարույթի արդյունքում կայացված վարչական ակտերի բողոքարկման դեպքում հարկ վճարողներն իրենց համար բարենպաստ հանգամանքներ պարունակող տեղեկատվությունը ներկայացնում են դատական քննության ընթացքում, որոնք էլ վարչական ակտերի անվավեր ճանաչման հիմք են հանդիսանում: Ստացվում է, որ անսահմանափակ ապացույցներ ներկայացնելու հնարավորության  ընձեռելով վարչական ակտի հասցեատիրոջը` նսեմացվում է վարչական մարմինների  վարչական ակտ ընդունելուն ուղղված գործունեությունը, այսինքն` վարչական մարմինը ներկայացված ապացույցների հիման վրա, ըստ էության, իրականացնում է իրավաչափ վարչարարություն, սակայն կողմի անբարեխիղճ վարքագծի պատճառով, այն է՝ առանց հիմնավոր պատճառի ապացույցները վարչական վարույթում չներկայացնելը հիմնավորելու, հնարավորություն է ստանում դատական կարգով նոր վարույթի իրականացման մասնակից դառնալ, ինչը չի բխում պետական մարմինների՝ արդյունավետ և խնայողական վարչարարություն իրականացնելու սկզբունքներից։ 
        Հաշվի առնելով վերոգրյալը՝ Նախագծով նախատեսվում է սահմանել սահմանափակում կողմի համար այն դեպքում,  երբ ապացույցները չեն ներկայացվել վարչական վարույթի ընթացքում, բացառությամբ այն դեպքերի, կողմը չի ներկայացնում բավարար հիմնավորումներ այն մասին, որ օբյեկտիվորեն զրկված է եղել նշված ապացույցները վարչական վարույթի ընթացքում ներկայացնելու հնարավորությունից։ Նշված կանոնակարգմամբ որևէ անդրադարձ չի կատարվում դատարանի կողմից  գործի փաստական հանգամանքներն ի պաշտոնե ("ex officio") պարզելու գործողության իրացմանը և նշված գործողության իրականացման ընթացքում դատարանի կողմից կարող են հաշվի առնվել նաև Նախագծով լրացվող կանոնակարգումները։

	4. Նախագծի 5-րդ հոդվածով լրացվող օրենսգրքի 222.27 հոդվածի 6-րդ մասի համաձայն՝ վերաքննիչ բողոքի քննության արդյունքով դիմումը բավարարելու կամ մերժելու մասին կայացված որոշումը վերջնական է և ենթակա չէ բողոքարկման: Այս առումով հարկ ենք համարում նշել, որ փաթեթի հիմնավորումներով որևէ կերպ պարզաբանված չէ, թե ինչ հանգամանքների հաշվառմամբ է նշված հատուկ վարույթի շրջանակներում սահմանափակվում անձի բողոքարկման, մասնավորապես՝ վճռաբեկ բողոք ներկայացնելու իրավունքը։ Այս պարագայում առաջարկվող կարգավորման վերաբերյալ հնարավոր չէ կարծիք ներկայացնել:
	 Չի ընդունվել
       ՀՀ վարչական դատավարության օրենսգրքի 31.7-րդ գլխով նախատեսված են հարկային մարմինների կողմից տեղեկատվության փոխանակման վերաբերյալ գործերով վարույթը կանոնակարգող դրույթներ: Մասնավորապես` 222.20-րդ հոդվածի 1-ին մասի համաձայն Հայաստանի Հանրապետության վավերացրած միջազգային պայմանագրերով ստանձնած պարտավորությունների հիման վրա հարկման նպատակով գաղտնի տեղեկություն ստանալու համար հարկային մարմնի դիմումի քննությունն իրականացվում է նույն օրենսգրքով նախատեսված կանոնների պահպանմամբ՝ հաշվի առնելով նույն գլխի առանձնահատկությունները:  Միաժամանակ, 222.23-րդ հոդվածի 5-րդ մասի համաձայն այն անձը, որի վերաբերյալ տեղեկատվություն տրամադրելու մասին կայացվել է որոշում, կարող է բողոքարկել այդ դատական ակտը նույն օրենսգրքի 22-րդ գլխով սահմանված կարգով: Նույն հոդվածի 6-րդ մասի համաձայն վերաքննիչ դատարանը բողոքն ընդունում է վարույթ և գործը քննում է տասնօրյա ժամկետում: վերաքննիչ դատարանը գործը քննում է միանձնյա՝ գրավոր ընթացակարգով: Վերաքննիչ բողոքի քննության արդյունքով դիմումը բավարարելու կամ մերժելու մասին կայացված որոշումը վերջնական է և ենթակա չէ բողոքարկման: վերաքննիչ դատարանի դատական ակտը հրապարակվում է դռնփակ նիստում:
     Վերոգրայից հետևում է, որ ՀՀ վարչական դատավարության օրենսգրքով արդեն իսկ առկա են նույնաբովանդակ կարգավորումներ  Հայաստանի Հանրապետության վավերացրած միջազգային պայմանագրերով ստանձնած պարտավորությունների հիման վրա հարկման նպատակով  հարկային մարմինների կողմից գաղտնի տեղեկատվության փոխանակման վերաբերյալ գործերով վարույթի շրջանակներում:
     Հաշվի առնելով, որ ՀՀ վարչական դատավարության օրենսգրքում լրացվող  31.8-րդ գլխով սահմանվող դրույթները վերաբերում են հարկային մարմինների կողմից բանկային գաղտնիք համարվող տեղեկատվության ստացման վերաբերյալ գործերով վարույթի կանոնակարգմանը, ուստի դրանով է պայմանավորված նույնաբովանդակ դրույթի սահմանումը նաև նշված գործերով վարույթի շրջանակներում։

	5. ««Պետական տուրքի մասին» օրենքում լրացումներ կատարելու մասին» ՀՀ օրենքի 1-ին հոդվածով մի շարք պայմաններով ֆիզիկական անձի կողմից իր ավտոմեքենան օտարելու համար սահմանվում է պետական տուրք։ «Պետական տուրքի մասին» ՀՀ օրենքի 2-րդ հոդվածի համաձայն՝ պետական տուրքը պետական մարմինների լիազորությունների իրականացմամբ պայմանավորված` օրենքով սահմանված ծառայությունների կամ գործողությունների համար ֆիզիկական և իրավաբանական անձանցից պետական և (կամ) համայնքների բյուջեներ մուծվող օրենքով սահմանված պարտադիր վճար է: Հաշվի առնելով վերոնշյալը՝ գտնում ենք, որ պարզաբանված չէ ավտոմեքենայի օտարման ամեն հաջորդ գործարքի դեպքում պետական տուրքի գործակցի բարձրացման վերաբերյալ կարգավորումը։
	Չի ընդունվել
Նախագծով պետական տուրք է սահմանվում ֆիզիկական անձանց կողմից այլ ֆիզիկական անձանց սեփականության իրավունքով իրենց պատկանող ավտոմեքենայի օտարման դեպքում հաշվառումից հանելու համար։ Ընդ որում, պետական տուրքը գանձվում է ավտոմեքենայի շարժիչի յուրաքանչյուր ձիաուժ հզորության համար 150 դրամի չափով, իսկ շարժիչի հզորությունը կիլովատերով արտահայտված լինելու դեպքում համապատասխան հզորության նկատմամբ կիրառվում է 1.36 գործակից։ Ավտոմեքենայի օտարման յուրաքանչյուր հաջորդ գործարքի համար պետական տուրքի չափը/գործակիցը մնում է անփոփոխ։ Միաժամանակ, հարկ է նկատի ունենալ, որ հաշվառումից հանելու համար պետական տուրքը գանձվում է միայն հետևյալ դեպքերում՝
1) եթե ավտոմեքենան օտարվում է այն ԵԱՏՄ անդամ չհամարվող պետություններից «Բացթողնում` ներքին սպառման համար» մաքսային ընթացակարգով ներմուծվելուց հետո՝ 365 օրվա ընթացքում,
2) եթե ավտոմեքենան օտարվում է այն ԵՏՄ անդամ պետություններից Հայաստանի Հանրապետության տարածք ԵՏՄ ապրանքի կարգավիճակ ունեցող ավտոմեքենաների ներմուծման օրվան (Հայաստանի Հանրապետության պետական սահմանը հատելու օրվան) հաջորդող 365 օրվա ընթացքում, 
3) եթե ավտոմեքենան օտարվում է այն ձեռք բերելուց հետո՝ 365 օրվա ընթացքում: Նույն պարբերության իմաստով՝ ավտոմեքենա ձեռք բերել չի համարվում գույքի՝ ժառանգությամբ կամ նվիրատվությամբ ստացումը, իսկ օտարում է համարվում` մեկ ֆիզիկական անձից այլ ֆիզիկական անձին ավտոմեքենայի սեփականության իրավունքի փոխանցումը` որևէ ձևով կատարվող հատուցմամբ (այդ թվում՝ մասնակի) կամ անհատույց։



